
Inatsisartut aaliangiiffigisassaattut siunnersuut Naalakkersuisut peqquneqassasut 

Naammassisaqarsinnaassuseqarnermik (produktivitet) ataatsimiisitaliarsuarmik 

pilersitsissasut 

 

Inatsisartunut ilaasortamit Per Rosing-Petersenimit saqqummiunneqartoq 

  

pillugu 

 

Inuussutissarsiornermut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Mimi Karlsen, Inuit Ataqatigiit, siulittaasoq 

Inatsisartunut ilaasortaq Justus Hansen, Demokraatit, siulittaasup tullia  

Inatsisartunut ilaasortaq Vivian Motzfeldt, Siumut 

Inatsisartunut ilaasortaq Nikolaj Jeremiassen, Siumut 

Inatsisartunut ilaasortaq Kelly Berthelsen, Inuit Ataqatigiit 

 

 

 

UKA2016-imi ulloq 26. oktober 2016-imi siullermeerinninnerup kingorna ataatsimiititaliap 

siunnersuut misissorpaa. 

 

Siunnersuutip imarisaa siunertaalu 

Inuiaqatigiit ataatsimut isigalugit aningaasaqarnikkut ataqatigiinnernik 

naammassisaqarsinnaassusermillu qulaajaanissaq siunertaralugu  

naammassisaqarsinnaassuseq pillugu isumalioqatigiissitamik pilersitseqqullugit 

Naalakkersuisut peqquneqarnissaat siunnersuuteqartup siunnersuuteqarnermigut kissaatigaa.  

 

Siunnersuutip Inatsisartuni siullermeerneqarnera 

Siunnersuut siullermeerneqarami amerlanerussuteqartunit akerlerineqarpoq. 

Naammassisaqarsinnaassuseq pillugu isumalioqatigiissitamik pilersitsinikkut 

iluarsartuusseqqinnerit aalajangersimasut Attassisinnaanermut Siuariartornermullu 

Pilersaarummi siunnersuutigineqartut unikaallatsinneqarsinnaanerat, ilaatigullu 

naammassisaqarsinnaassuseq pillugu isumalioqatigiissitamik pilersitsinerup 4 mio. kr.-inik 

akeqartussatut tagginneqartup pissutsinut pisariaqartitsiffiunerusunut 

atorneqartariaqarnerannik Naalakkersuisunit saqqummiunneqartut akerliunermi pineqarput. 

Assersiitigalugu naammassisaqarsinnaassuseq pillugu isumalioqatigiissitaq aqqutigalugu 

inuiaqatigiinni aaqqissuussaanikkut ajornartorsiutit qulaajaavigineqartariaqartutut 

isumaqarfigalugit ikinnerussuteqartut siunnersuut taperserpaat. 

 

Aammattaaq siullermeerinninnermut tunngatillugu ataatsimiititaliamit oqaatigineqassaaq 

namminersortunngorsaanermut isumalioqatigiissitamik pilersitsinissaq pillugu immikkoortoq 

UKA2016/57-imut peqatigitillugu aalajangiiffigisassatut siunnersuutip matuma 

suliarineqarnera naapertuussorinanngimmat. Aalajangiiffigisassatut siunnersuutini marluusuni 

“isumalioqatigiissitamik” pilersitsinissaq taaneqarmat imaanngilaq siunnersuutit imarisaat 

ataatsimut suliarinninnissamut tunngavissiisut. Siunnersuutit taama assigiinngitsigisumik 

imaqartut ataatsimut suliarineqarpata siunnersuut ataaseq arlallilluunniit ataatsimoortillugit 

suliarineqartut ilaat Inatsisartuni suliarinninnermi pisariaqarneratut 

eqqumaffigineqanngitsoorsinnaavoq. 

 

 

Ataatsimiititaliap siunnersuummik suliarinninnera   

Naalakkersuisut ima oqarnerat ataatsimiititaliamit maluginiarneqarpoq; massakkut pissutsit 

aallaavigalugit naammassisaqarsinnaassuseqarnermik ataatsimiititaliarsuarmik pilersitsineq 

asuli piffissaajaataannaasinnaavoq aaqqissuusseqqinnerillu ataasiakkaat pisariaqartumik 

ineriartortitsinerit unitsissinnaallugit. Naalakkersuinikkut allaffissornikkullu nukiit 

pissusissamisoornerusumik suliniutit ataasiakkaat ineriartortinnerinut Attassisinnaanissamut 

Siuarsaanissamullu pilersaarusiami siunnersuutigineqartutut atorneqarsinnaapput. Tamanna 

ataatsimiititaliamit maannangaaq taperserneqarsinnaavoq.  

 

Ajornanngippat naalakkersuinikkut iliuusissat inuiaqatigiit pillugit ilisimasanik 

aallaaveqartariaqartut Inuussutissarsiornermut Ataatsimiititaliaq isumaqarpoq. Tamatumanili 

aamma allaffissornikkut aningaasaqarnikkullu nukissanik atuilluarnissap nalilersorneqarnissaa 

apeqqutinut ilaavoq. Aalajangiiffigisassatut siunnersuummut matumunnga atatillugu 

nunatsinni inuiaqatigiinni naammassisaqarsinnaassutsip pitsanngortinneqarnissaanut suut 

pisariaqarnersut pillugu misissueqqissaarnerit pigineqareerput. Tamatumani ilinniartitaaneq 

pingaarnerpaajulluni inissisimavoq, sulisartut ilinniagaqarluarsimappata inuiaqatigiit 

naammassisaqarsinnaassusiat qaffasinnerpaaffissaminiittarpoq. Periuseq tamanna 

Sydkoreamit malinneqarsimavoq.  

 

Inuit ataasiakkaat inuiaqatigiillu ataatsimut isigalugit ilinniartitaaneq imminut akilertarpoq. 

Attassisinnaanissamut Siuarsaanissamullu pilersaarusiami kaammattuutigineqarpoq ilaatigut 

ilinniartitaaneq sulisartullu piginnaasaannik qaffassaaneq suli qitiutillugit aallunneqassasut. 

Ilinniartitaanermi taamatut suliniutit ingerlaqqinnissaat Inuussutissarsiornermut 

Ataatsimiititaliamit taperserneqarpoq, tassa nunarput ineriartortuassappat sulisartut 

nunaqavissut ilinniarsimasut aalajangiisuummata. Ungasinnerusorlu isigalugu sulisartut 

kalaallit ilinniarluarsimasut amerlaneruppata sulisartunik avataaneersunik pisariaqartitsineq 

killilersimaarneqassaaq.  

 

Taamaalillunilu Attassisinnaanissamut Siuarsaanissamullu pilersaarummi 

kaammattuutigineqartutut ingerlaqqinneq annertuumik pissarsiviussaaq. Tamanna 

tunngavigalugu ataatsimiititaliaq isumaqarpoq misissueqqissaarnermik nutaamik 

siammasissumillu aallartitsinissamut piffissanngunngitsoq.  

 

Siunnersuutip aningaasaqarnikkut kingunerisassai 

Tamanna pillugu piumasaqaat naapertorlugu siunnersuutip aningaasaqarnikkut 

kingunerisassai siunnersuuteqartumit missingerneqarput. Tunngavissat pigineqartut 

tunngavigalugit missingikkat apeqqusernissaannut ataatsimiititaliaq tunngavissaqanngilaq.   

 

 

 

Ataatsimiititaliap inassuteqaatai  

 

Ataatsimiititaliap isumaqatigiittup siunnersuut itigartinneqassasoq inassutigaa. 

Taama oqaaseqarluni isumaliutissiissumilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 
 
 

 
 

 
 

 
 

 
Mimi Karlsen,  

Siulittaasoq 

 
 

 

 

 
 

 

 

 
 

 
Justus Hansen  

Siulittaasup tullia 

 

 
 

 
Vivian Motzfeldt 

 
 

 
 

 

 
 

 
 

 
 

 
 

 
Nikolaj Jeremiassen 

 

 

 

 
 

 
Kelly Berthelsen 

 

 


